
Еліміздегі білім алушылардың біліктілігі мен білімінің сапасын одан әрі өрістету қажеттілігі олардың өз бетінше ойлауын басты назарда ұстаумен келіп шартталады. Бұл әсіресе, магистранттар үшін маңызды қадамдардың бірі. Білім мазмұнын меңгерумен қатар жаңа идея тудыруға қатысты ойлаудың бірнеше түрлері белгілі: өрісті ойлау (продуктивті ойлау), креативті ойлау (жаратушы ой), шығармашылық ойлау (творчестволық қабілет), сыни ойлау (критикалық ой), интуитивті ойлау, эвристикалық ойлау т.б. 

Олай болса, осындай ойлаудың түрлерін жетілдіруді жоғары оқу орындарының магистанттарының барлық мамандықтарының 1 курстарына оқытылатын «Ғылым тарихы мен философиясы» пәні бойынша мысалдар арқылы түсіндіріп өтетін боламыз. 

      Бұл пән бастапқы ғылыми ойлау мен жалпы ғылым туралы алғашқы мағлұматтар беретін, ізденіске бет бұрған жас ғалымдарға бағыт бағдар сілтейтін, таным мен ғылымда қандай әдіснамалар мен әдістерді қалай қолдану керектігіне жол көрсетіп беретін т.б. жөнінде білім беретін және үйрететін тәжірибелік ілім саласы.

         Біз, бұл пәнді оқытудың әдістемелік жақтарын жаңа сапада жетілдіруді мақсат ете отырып, МОӨЖ өткізудің инновациялық бағдарларын ұсынамыз. Бірақ, ең басты ұстаным: магистранттарды ғылыми шығамашылық тұғыда ойлауға бағдарлайтын,  жаттандылықтан алшақтап, мәселені шынайы түсіндіруге ұмтылдыратын қағидаларды ғана басшылыққа аламыз.  Яғни, біз, формализмдердің бәрінен азат болып,  ең басты ұстанымды одан әрі күшейтуге мән бердік: «Магистрант нен біледі; білгенін қалай түсінеді; түсіну деңгейі қандай, білгенін қалай қолдана алады?».

        1.МОӨЖ. Тапсырма: Магистранттарға өтілген тақырыптар бойынша бір академиялық сабақ уақытында (50 минут) 10 терминге екі мысал келтіріп, сабақ соңына дейін тапсырулары сұралады. Келтірілген мысал, оқулықтан, оқу құралдарынан немесе лектордың лекциясынан т.б. дайын көздерден алынбауы тиіс. Магистрант тек өз ойынан нақты мысал келтіруі қажет. Магистранттардың қосымша материалдар қарауына рұқсат беріледі. Демек, ол өтілген терминдердің мағынасын қайтадан есіне түсіріп алып, мысалдар ойлап табады.  Ол МОӨЖ-ге берілген 10 баллдық шкала бойынша, магистранттың әрбір терминге берген дұрыс мысалы бойынша бағаланады. Мысалы, 8 терминді дұрыс түсініп, дұрыс мысал келтірсе, оған 8 балл қойылады.  

         Тапсырма түсіндірілгеннен кейін оқытушы-профессор өзі бір мысал келтіріп, үлгі ретінде бағыт-бағдар сілтеп жібереді. Мысалы, Модельдеу: 1. Идеалдық модельдеу: Қазақстаның Мәңгілік ел болуының үлгілері; 2. Материалдық модельдеу: Әуеде қалықтайтын машинаның модельінің жасалуы.  

          Тиімділігі. Магистранттардың бір-бірінен көшіруге мүмкіндіктері болмайды, Себебі, бірдей келтірілген мысалдар бойынша олар есепке алынбайды. Олардың басқа да дайын материалдан көшіруіне рұқсат берілмейді. Сондықтан, ең бастысы білім алушының сол терминді толық және дұрыс түсінгендігі нысанаға алынады. Нақты мысалдар келтіру қашанда  сол мәселені толық түсінгендіктің кепілі болып табылады. Олай болса, бұл жерде таза шынайы білім алынады. Ал магистрант бұл терминнің мағынасын ерікті-еріксіз түрде ұзақ уақыт есте сақтайды.

         2 МОӨЖ. Тапсырма. Магистранттардың барлық материалдары жиналып алынады, олардың қосымша материалдар (шпаргалка) қарауына мүмкіндік берілмейді. Әрбір магистрант өз бетінше өтілген материалдар бойынша барлық жауабы дұрыс болып табылатын 50 минут ішінде 10 тест құрастырып, оқытушыға тапсырады. Тесттің сапасы мен бәрінің дұрыс болуы және  А,Ә,Б,В,Г болып белгіленген бес нұсқаның ұсынылуы т.б. бойынша, ал МОӨЖ 10 балдық шкала бойынша бағаланады. Сапасы терминдер, ғалымдардың аты-жөні, ұғымдарға түсініктеме т.б. бойынша анықталады. Даталар, қайталаулар,  өзін-өзі ашатын тым оңай сұрақтар т.б. тест сапасын түсіреді. Мысалы, Фрейдизмнің негізін қалаушы кім? Жауабы: З. Фрейд.  

         Профессор-оқытушы үлгі ретінде бір ғана мысал келтіріп көрсетеді: Постпозитивизмнің негізгі ұстанымы: А) теориялардың салыстырылмайтындығын ұсынуы; Ә) кумулятивизмнен бас тарту; Б) Қатаң демаркациялық өлшемдерден бас тарту; В)  Логоцентристік процедуралардан алшақтау; Г) ғылымидың ғылыми емес білімге деген үстемдігінен арылу т.б.

         Тиімділігі: Магистранттың қосымша материалдардан және бірін-бірінен көшіруіне мүмкіндік болмайды. Себебі, бірдей
 тесттер қабылданбайды. Магистрант нақты мәселеге байланысты, тек бір қағидамен, бір ойшылмен, бір ережемен ғана  шектелмейді. Кемі бес жауап, яғни, бес мағыналы ойды біледі. Мысалы, ғылыми білім ерекшеліктерінің барлығын білмесе де, кемі бесеуін білуі тиіс болып шығады, магистранттың есте сақтау қабілеті артады.  Немесе, бір ағымның, идеяның 5 өкілін білуі қажет деен сөз.  

       3. МОӨЖ. Тапсырма. Бұнда ғылыми әдіснамалар мен әдістер басшылыққа алынып, кез-келген бір әдіснама барлығына ортақ беріледі немесе кез-келген бір әдіснаманы магистранттың өзі таңдап алады да, оны қолдану мысалын келтіреді. 50 минут ішінде, кемі жарты беттей орындауы тиіс. Бағалау шкаласы талдаудың сапасына байланысты.  Оқытушы-профессор сол сәтте бір мысалды ауызша үлгі ретінде баяндап береді. Мысалы, Қорқыттың өлімнен қашуы туралы аңызға герменевтикалық талдау: 

Қорқыттың өлімнен қашу туралы аңызында – болу мен болмау, өмір мен өлім, мәңгілік пен өткіншілік, материя мен рухтың қайшылығы сияқты мәселелер таразыланады. Қорқыттың өлімнен қашу құбылысы, өлімнің ең түпкі, ақырғы, субстанциялық қайғы екендігін негіздеп, адамзатқа өмірсүйгіштік идеалын паш етеді, болу, бар болу құндылығы мен бақытын әйгілейді, түркі ұрпақтарына өмірдің құндылығын бағалай білуге үйретеді. Бүгінгі таңдағы өзін-өзі өлтіру мәселесінде өмірге құштарлықтың осындай көрінісі өзекті болып отыр.

Қорқыт атаның өлімнен қашу туралы аңыздарының тағы бір нұсқасында оның тартқан күйіне ұшқан құс, жүгірген аң т.б. барша тіршілік құлақ қойып, мүлтіксіз тыңдап тұрады. Олар, яғни, барша өткінші тіршіліктің барлығы өз призмасынан да өткізілетін өлім қайғысына ортақтасады, ортақ өлім мәселесінің толғауына күйзеледі, мәңгілікті аңсап, өткіншілікке қарғыс айтады, мәңгі өлмеудің жырын тыңдайды. 

Аңыз терең философиялық дүниетаным болғандықтан ондағы әрбір элемент пен көрініс рәміздік мағынаға ие: су үстіндегі жайылған кілемде қобыз тартып отырған Қорқыт ата көрінісінде, су – өмір мен уақыт ағымын, кілем – дүниенің төрт бұрышын, жылан – мәңгілікті бейнелесе, Қорқыт Атаның желмаямен қобыз тартып ел кезуінде, қобыз үні мен түйенің боздауының үндестігі, олардың сазы жөнінен бір-бірінен ажырағысыз  екендігі, сайып келгенде, Қорқыт бабаның мұңына тоғысады да, «түйе – қобыз – иесі» бірлігін тұспалдайды. 

   Бұл пессимистік өлім философиясы емес, оптимистік өмір философиясы: формасы сарыуайымшылдық экзистенциалистік, мазмұны шабытты экзистенциалдық.  Себебі, бұнда өмірден түңілушілік, оны жек көру емес, керісінше, өмірге тоймсыздық пен шабыт, өмірдің әрбір сәтін бағалай білу, уақыттың құндылығын ардақтау сияқты идеалдар паш етіледі. 

Гуманитарлық емес мамандықтарға  жеңілірек болуы үшін бұл әдістерді өз пәні бойынша жасауға мүмкіндіктер берілуі де тиіс. Мысалы, Химия ғылымының дамуына тарихи-салыстырмалы талдау жүргізіңіз. 

       Тиімділігі: Магистрант ешкімнен және ешқандай дайын көздерден көшірмей, тек өзінің ғылыми шығармашылық қабілеттерін шыңдай түседі. Әрі, тым болмаса, бір мифтің мазмұнын толық білуі қажет болып шығады немесе басқа да қосымша магистрант білуі тиіс мағлұматтарды игеруі қажет. Мысалы, химия ғылымының тарихы. 

       4. МОӨЖ. Магистранттардың қосымша материалдары жиналып алынады да, олардың әрқайсысына өтілген тақырыптар бөлініп беріледі немесе магистрант бұл тақырыпты өзі таңдайды. Мысалы, Шумердегі ғылым дамуы. Тақырып, тым кең немесе тым тар болмауы керек. Оларға сол берілген тақырып бойынша жазба жұмысын тапсыру ұсынылады: кемі – 1 беттей. Бұған да елу минут уақыт беріліп, бағалау шкаласы – мәнді мәселелерді қозғағандығына байланысты және сол тақырыптағы қойылып отырған ахуалдарға өзіндік пікірлерін білдіруге тікелей қатысты. Демек, аталған мәселені игергеннен кейін, оған деген магистранттың өзіндік жеке пікірі болуы тиіс. Бұл пікірлер неғұрлым терең, жүйелі, төлтума болатын болса, соғұрлым ол жоғары балға ие бола алады. 

           Оқытушы-профессор қысқаша бір тақырыпты баяндап, өзіндік тың ойларын білдіреді.  Мысалы, «Ғылымның бастауы» тақырыбы бойынша: біз тек қана адамзатқа белгілі тарих бойынша көне өркениеттерді  білеміз және оны сол кезеңнен бастаймыз. Демек, бізге әлі белгісіз неғұрлым көне өркениеттер ашылған сайын ғылымның бастауы да әріге созыла береді. Немесе, адамзат баласы өзінің кемелденген сәтінде, олардың ілім-білімі жоғалып, қайтадан осындай өркениетке жеткен болса, олардың өркендеген сәті одан да әрі ғылым дамуының бастаулары болып шығады. Ғылым бастауын анықтау үшін, алдымен, ғылым дегенді толығырақ ашу керек, әйпесе, оның бастаулары да анық болмайды. Тарихта ғылыми білімді бір аймақтан екінші бір аймаққа көшіріп алып, (қазіргіше айтқанда плагиат) оны өзінің төл жаңалығы қылып жариялау жиі кездеседі. 

         Мысалы, Демокрит дүниенің атомдардан құралғандығы туралы идеясын (б.э.б. 4 ғ) көне Үндідегі Вайшешика ілімінен алған (шамамен б.э.б 6ғ.). Ендеше, бір аймақтағы ғылым бастаулары кезінде басқа бір жоғалған өркниеттерден көшірілген болуы әбден мүмкін. Олай болса, ғылым бастауларының кезеңдері ғана емес, аймақаты туралы көзқарастар да өзгереді. Немесе, Аристотель ұсынған формальді логка негіздері де көне Үнділік «Няя» мектебінде жинақталған.    

      Тиімділігі: Магистрант барлық өтілген тақырыптар бойынша үнемі дайындықта жүріп, есте сақтау қабілетін арттыру қажеттігін түйсінеді. Берілген білім мазмұнын тақырыптар бойынша жеке-жеке емес, тұтас қарастырады. Бір лекцияға немесе семинарға жауап бермеген магистрант осы тұста, барлығын да тұтас біліп отыруы керек екендігін ұғынады. Кез-келген мәселе өз ойын айта білуге дағдыланады. 

             5 МОӨЖ. Тапсырма. Магистранттарға ғылым туралы толғанылған философтардың идеялары беріледі де, оны сынап беруі тиіс. Бір ғана идея немесе формула болуы да ықтимал. 

             Мысалы, Постпозитивизмдегі «Кумулятивизмнен бас тарту» ұстанымын сынау қажет. Егер атомның құрылымы ашылып, оны Резерфорд, Н.Бор лазер сәулелері арқылы атқылап, олардың шексіз бөліне беретіндігін ашты. Егер дүниенің атомдардан тұратындығы белгісіз болса, оның құрылысы қалай ашылар еді?

              Тиімділігі. Магистрант сыни ойлауға дағдыланады, әрбіреуіне жеке тапсырмалар берілгендіктен, олар бір-бірінен көшіре алмайды. 

     Біз, ұсынып бұндай тапсырмалар негізінен жалпы алғанда, төңкерістік емес, дегенмен, магистранттар ғылымға бет бұрып бара жатқан болашақ ғалымдар екендігін ескерсек, ғылым тарихы мен философиясы пәні осы арнада аса қажетті білім саласы екендігін негізге алсақ, бұл МОӨЖ-дегі берілген ұсыныстар магистранттардың ғылыми шығармашылық қабілеттерін арттыруға, продуктивті, сыни, креативті ойлауына мүмкіндіктер ашып беретін жалпы бағдарлар болып табылады, құр жаттанды білімнен алшақтатады, білім мазмұнындағы формализмдерден құтылуға мүмкіндіктар ашады деп есептеймін. 

Резюме

       В данной статье представлены методы проведение СРМП  по предметам «История философии и науки». Авторы уделяет большое внимание на образовательную инновационную технологию, особенно, даны акцент, чтобы магистранты умели мыслить продуктивно,  креативно, критично, дискурсивно.        

Summary

       In this article methods are presented realization of СRМP  on objects "History of philosophy and science". Authors spares large attention on educational innovative technology, especially, given accent, that маgistr was able to think productively,  creatively, critically, discursively.

